Avgerðir tikin 20.10.2005, j. nr. 05-02-21-41 

- Skatting av gávu

- Veiðiloyvi

- Skattalógin § 25 

Samandráttur:

Felag, sum hevði fingið veiðiloyvi frá øðrum felag, kærdi um, at felagið varð gávuskattað av ein​um mettum virði av veiðiloyvinum. Skatta- og avgjaldskærunevndin staðfesti avgerðina hjá komm​unalu skattakærunevndini.

Avgerð

Frágreiðing um málið.

Kommunal skattakærunevnd staðfesti í mai 2005 avgerð hjá Toll- og Skattstovuni um, at veiðiloyvið, sum felag X fekk ókeypis frá felagnum Y í 1999, var ein skattskyldug gáva. Virðið á gávuni varð mett til 1.700.000,- kr., og varð skattskylduga inntøka felagsins fyri 1999 tí hækkað við hesari upphædd.

Hesa avgerð kærdi felag X til Skatta- og avgjaldskærunevndina.

Avgerðin hjá Kommunalu skattakærunevndini.

Undir viðgerðini hjá kommunalu skattakærunevndini gjørdi advokatur kærarans galdandi:

1) - at felag X ikki hevur fingið nakra gávu frá øðrum felag, sum teir skulu skattast av. Talan er um keyp av skipi við fiskirættindum, sum er aktiverað í roknskapinum hjá felagnum. Veiðirættindini eru í hesum føri ikki eitt sjálvstøðugt aktiv, men eitt neyðugt loyvi frá myndugleikunum, sum krevst fyri at veruliga aktivið (skipið) kann nýtast til tað ætlaða endamálið.

2) Sum stuðul fyri sjónarmiðinum hjá skattavaldinum kann tí í mesta lagi vera, at felagið hevur keypt skipið ov bíliga. Hetta ávirkar tó ikki skattligu støðuna hjá felagnum, við tað at talan er um avskriv​ing​arbært aktiv, og minkar avskrivingarmøguleikin samsvarandi. Harumframt verður fulla upphæddin inntøkuførd við sølu og skattað sambært galdandi skattareglum.

3) - at skipið við veiðirættindum er keypt fyri marknaðarvirðið við fríari prísáseting millum óheftar partar. Felagið keypti í sínari tíð skipið við veiðiloyvi fyri ein prís, sum var marknaðarvirðið fyri tað samlaða aktivið. Útlitini vóru ikki serliga góð tá fyri hesa vinnu, og var prísurin tí ásettur samsvarandi hesum. Partaeigararnir í felag Y og felag X eru eisini bert partvíst teir somu.

4) Tað ber heldur ikki til at siga, at felag Y hevur givið veiðirættindi til felag X. Felag Y hevur ikki havt møguleika fyri og ynski um at nýta tey rættindi, sum felagið hevur fingið játtað, og hevur tí sagt tey frá sær. Einki krav er, um hetta skal vera treytað av einari samsýning.

Veiðirættindi eru harafturímóti givin av Føroya Landsstýrið (Fiskimálastýrið). Landsins myndugleikar krevja ikki í løtuni nakað gjald, tá ið tílík loyvir verða givin og nýtt. Í tílíkum førum, tá landsins myndugleikar velja at geva ávísum felag rættindir, er ongin heimild í skattalógini til at inntøkuføra tað virðið, sum møguliga kann liggja í, at myndugleikarnir geva einum borgara serstøk rættindi, hóast hetta ofta kann innibera eitt stórt fíggjarligt virði fyri móttakaran. At fáa tílíkt loyvi frá Landsstýrinum er ikki umfatað av tílíkari inntøku, sum er skattskyldug eftir skattalógini 3. kapittul. Í so máta er støðan ikki øðrvísi, enn tá ið t.d. eitt grundøki verður selt við einum byggiloyvi, ella ein pápi yvirdregur eitt festi til sonin.

5) Sjálv virðisásetingin, sum skattavaldið hevur lagt til grund, verður eisini mótmæld. Tað skal í hesum sambandi verða víst á, at beinleiðis handil við fiskiloyvum er nakað, ið nýliga er íkomið. Virðið er ógvu​liga skiftandi, alt eftir hvussu útlitini eru í fiskivinnuni. Felagið keypti í sínari tíð skipið við veiði​loyvi fyri ein prís, sum var marknaðarvirðið fyri tað samlaða aktivið. Útlitini vóru ikki serliga góð tá fyri hesari vinnu. Eftirfylgjandi hevur tað víst seg at verið størri eftirspurningur eftir tílíkum skipum við loyvum, og er hetta eisini orsøkin til, at felagið nøkur ár seinni velur at avhenda fiskiloyvið ístaðin fyri at fáa sær nýtt skip. At útlitini ikki vóru góð tá, sæst eisini á rakstrarúrslitinum hjá skipinum, sum vísti hall. Tað ber tí ikki til at grunda ein prís, sum er givin nú, á, hvussu prísviðurskiftini vóru tá. Próvbyrðuna hevur skattavaldið.

6) Til sjónarmiðið um, at feløgini eru nærstandandi, skal vísast á, at ein møgulig virðisøking, sum hendi í felagnum X, verður mótsvarað av tilsvarandi virðisminking í felag Y. Støðan kann síðustillast við eina vanliga kapitalhækking, sum ikki er skattskyldug. Við tað at talan er um viðurskifti, ið liggja nøkur ár aftur í tíðini, verður tikið fyrivarni um at framleggja tilfar í sambandi við yvirtøkuna, sum hendi í sínari tíð. Í sama sambandi er eisini fyrivarni um at koma við nýggjum málsgrundum.

Viðmerkingar frá kommunalu skattakærunevndini:

Viðv. 1) Nvndin er av tí áskoðan, at veiðiloyvi hava eitt virði – eisini sjálvt um tey ikki eru bókað roknskaparliga – tí veiðiloyvir eru og verða sum kunnugt handlað millum partar, hóast tey ikki eru bók​að í roknskapinum. Viðvíkjandi spurninginum um fiskifar og fiskiloyvi skal bókast samlað ella útgein​að, so metir nevndin, at tað er í tráð við góðan roknskaparsið, at virði av aktivum verður útgreinað. T.d. kann virðið á einum fiskifari útgreinast í roknskapinum sum: fiskifar, fiskireiðskapur, veiða og veiði​loyvi.

Viðv. 2) Her metir nevndin, at um fiskifarið er selt ov bíliga, so hevur skattavaldið heimild at til​síðis​seta virðisásetingina. Um søluprísurin verður hækkaður, so skal seljarin inntøkuføra  tilsvarandi størri upphædd, og keyparin fær tilsvarandi hægri avskrivingarsaldo. 

Viðv. 3) Út frá upplýsingunum frá Toll- og Skattstovuni metir nevndin, at høvuðspersónarnir eiga týðandi lut í partabrøvunum í feløgunum og gjøgnum stjórnarpostar og nevndarsessir hava týðandi áhugamál og avgerandi ávirkan á feløgini bæði. Nevndin kann tí taka undir við áskoðanini hjá Toll-og Skattstovuni um, at júst áhugamálini hjá eigarunum eru atvoldin til, at felag Y letur veiðiloyvið – við góðkenning frá Fiskimálastýrinum – til felag X uttan at krevja pening afturfyri.

Viðv. 4 ) Her metir nevndin, at um veiðiloyvið verður flutt yvir á eitt annað felag, har leiðslan og partaeigararnir eru nærum somu persónar, so hevur Toll- og Skattstovan heimild at tilsíðisseta virðisásetingina. Um veiðiloyvið varð latið inn til Fiskimálastýrið, og Fiskimálastýrið síðani útskrivaði tað av nýggjum, var støðan ein onnur.

Viðv. 5) Kærarin vísir eisini á, at T&S hevur ásett virðið á veiðiloyvinum ov høgt. Her skal nevndin gera vart við, at sambært grein 15, stk. 3 í løgtingslóg nr. 169 frá 30. desember 1997 um Toll- og skatta​fyrisiting, so hevur Skattakærunevndin ikki heimild at taka støðu til virðismetingina av gávuni, sum Toll- og Skatt hevur sett til kr. 1.700.000.

Viðv. 6) Nevndin er samd í hesum, men fyri at hetta skuldi verið skattafrítt, so skuldi felagið havt uppskrivað partapeningin í felag X, og felag Y bókført partabrøvini sum áogn í sínum roknskapi, men okkum upplýst er eingin kapitalhækking gjørd.

Nevndin er komin til ta niðurstøðu, at orsøkin til, at felag Y letur veiðiloyvið ókeypis til felag X er tann, at høvuðspersónarnir gjøgnum skyldskaparbond, eigaraskap og leiðslupostar hava týðandi ávirkan á feløgini. Tì tekur nevndin undir við sjónarmiðunum hjá Toll- og Skatt, at veiðiloyvið hjá felag X er at rokna sum ein gáva frá felag Y, ið er umfatað av § 25, stk. 1 nr. 5 í skattalógini og skal takast við í uppgerðini av skattakskyldugu inntøkuni í 1999.

Úrskurður Skattakærunevndarinnar

Nevndin metir, at orsøkin til, at veiðiloyvið, sum felag Y upprunaliga eigur, júst verður latið til felag X, er tann, at høvuðspersónarnir hava týðandi áhugamál í feløgunum báðum.

Persónur 1 er stjóri í báðum feløgunum og nevndarlimur í felag Y, og Persónar 2 og 3 eru ávikavist nevndarformaður og nevndarlimur í felag Y, og harumframt eiga tey meirilutan av parta​peningi​num í felagunum, og hetta ger, at tey – gjøgnum áhugamál og ávirkan teirra og við grundgeving frá Fiskimálastýrinum – kunnu flyta veiðiloyvið frá felag Y til felag X.

Út frá hesum metir nevndin, at veiðiloyvið, sum felag Y letur til felag X, er at meta sum gáva, ið er umfatað av § 25, stk. 1 nr. 5 í skattalógini.

Nevndin hevur ikki heimild at meta um virðið á veiðiloyvinum, sum Toll- og Skatt hevur sett til kr. 1.700.000

Kæran til Skatta- og avgjaldskærunevndina

Í kæruni dagfest 16. juni 2005 vísir advokatur kærarans á somu sjónarmið, sum hann hevur ført fram yvirfyri Kommunalu skattakærunevndini.

Hann greiðir frá, at skattavaldið í 2002 hækkaði inntøku kærarans fyri árið 1999 við tí grundgeving, at kærarin skal hava fingið eina gávu, tá tey í 1999 keyptu skip frá felagnum Y, og at tað ikki varð roknað serstakt gjald fyri veiðiloyvið, sum fylgdi við skipinum. Advokatur kærarans vísir til, at sambært lóg um vinnuligan fiskiskap § 5, stk. 3, er veiðiloyvið at rokna sum partur av skipinum, og at í 1999 var tað ikki vanligt, at P/F, sum átti skip, bókførdi veiðuloyvi og skip hvør sær. Um skattavaldið er ósamt við honum í hesum pástandi, vil advokaturin hava skattavaldið at prógva hetta.

Advokatur kærarans ger galdandi:

- at í 1999 varð ein samlaður handil gjørdur millum keypara og seljara, har skip við veiðiloyvi varð selt fyri ávísan prís. Um Toll- og Skattstovan tilsíðissetir hesa avtalu, er tað skattavaldið, sum hevur próvbyrðuna fyri, at virðið skuldi hava verið annarleiðis

- at tað er ikki heimild hjá Toll og Skattstovuni so mong ár aftaná at gera eina meting av einari skattskyldugari inntøku samsvarandi teimum tágaldandi ásetingunum í skattalógini.

Eisini vísir advokaturin á, at um ein persónur skuldi valt at latið eitt loyvi, sum hann hevur fingið ókeypis frá myndugleikunum, til annan persón, uttan at krevja pening fyri hetta, so er hetta ikki at meta sum skattskyldug gáva, og serliga ikki tá talan er um eina samstundis sølu av skipi.

Toll- og Skattstova Føroya:

Umframt at vísa til frágreiðingina, sum var í samband við viðgerðina í Kommunalu skattakæru​nevnd​ini, greiðir Toll- og Skattstovan í skrivi dagfest 25. juli 2005 frá, at ætlanarskriv, um at hækka skatt​skyldugu inntøkuna hjá kæraranum fyri 1999 vegna veiðiloyvi móttikið sum gáva, varð fráboðað 10. mars 2003. Broytingarskrivið varð sent 12. mai 2003. Virðið varð sett til virðið í handli og vandli í 1999, sum verandi tann upphædd, ið felag X seldi veiðiloyvið fyri í 2001.

Toll- og Skattstovan sigur, at í 1999 var handil við veiðiloyvum komin langt, og var tað alment kent, at veiðiloyvi um hetta mundið vóru nógv verd, og at veiðiloyvir vórðu seld fyri millióna upphæddir. Skipið varð innflutt av felag Y, sum avhendaði skipið til felag X fyri somu upphædd. Hetta kann Toll- og Skattstovan ikki tilsíðisseta, av tí at handilin fer fram í einum og sama tíðarskeiði. Toll- og Skatt​stovan metir tó, at tað, at felag Y samstundis letur eitt stórt aktiv sum veiðiloyvið saman við fyri onki, er at meta sum ein skattskyldug veiting. Henda virðisøking, ið er av ognum felagsins, er ongantíð víst í roknskapinum, sambært § 30 í ársroknskaparlógini.

Stýrið sigur í skrivi 18. august 2005, at tey taka undir við ummælinum frá økisskrivstovuni, tí hetta prógvar, at talan er um nærstandandi, ið hava felags áhugamál viðvíkjandi veiðiloyvinum, og at talan sostatt er um gávu.

Avgerð frá Skatta- og avgjaldskærunevndini:

Við løgtingslógunum nr. 173 og 174 frá 21. desember 2001 vóru skattalógin og avskrivingarlógin broytt​ar galdandi frá 7. november 2001 soleiðis, at greið heimild var fingin fyri at skatta inntøkur stavandi frá sølu av rættindum eftir lóg um vinnuligan fiskiskap. Frammanundan var heimildin hjá Toll- og Skattstovu Føroya til at skatta inntøkur av sølu av t.d. veiðiloyvum avmarkað til skatting eftir § 27 samanhildið við § 29 í skattalógini, tvs. treytin var, at talan var um vinnu við sølu av slíkum ognum, ella at ognin varð útvegað við tí fyri eyga at selja aftur við ágóða (spekulatión).

Í hesum máli er tó ikki talan um at skatta inntøku av sølu av einum veiðiloyvi, men um gávuskatting í samband við, at felag X í 1999 fekk veiðiloyvið frá felag Y. Gávur eru skattskyldugar sambært § 25, 5) í skattalógini. Talan er um skattskylduga gávu, tá ein móttekur “vederlagsfri overførsel af gode og dette er udslag af gavmildhed“. Sum upplýsingarnar í málinum vísa, so keypir felag X í 1999 skip frá felagnum Y. Keypsprísurin var tann sami, sum felag Y hevði keypt skipið fyri. Við í keypinum fekk felag X veiðiloyvið frá felag Y. Tá keypsprísurin, sum felag X lat felag Y, júst var tann sami, sum felag Y hevði keypt skipið fyri, metti Kommunala skattakærunevndin, at felag X hevði fingið veiðiloyvið ókeypis. Sum Kommunala skattakærunevndin vísti á í avgerð síni, var persónsskarin, sum hevði avger​andi ávirkan á bæði feløgini, tann sami, og talan tí var um sínamillum áhugafelagsskap, sum grundaði hetta gávumildni. Var talan um óheft feløg má væntast, at handilin hevði sæð øðrvísi út.

Treytirnar fyri gávuskatting mugu sostatt metast at vera loknar.

Advokatur kærarans hevur gjørt galdandi, at talan er um meting, og at kravið tí er ov seint reist. Hækkingin viðvíkur 1999-árinum, og kravið er frá 2003 – ætlanarskrivið frá mars 2003 og broytingar​skrivið frá mai 2003. Var talan um meting, var kravið ov seint sent fram eftir tágaldandi 2 ára reglu í § 20, stk. 3 í lógini um Toll- og skattafyrisiting. Men í hesum føri er ikki talan um skattliga meting. Fakta er greitt. Tað er próvfast, at kærarin, felag X, í 1999 fekk veiðiloyvið frá felag Y, og talan er tí ikki um meting. Annað er, at metast má um virðið á gávuni.

Virðið á gávuni er sett til 1.700.000 kr. Hetta er tann upphædd, sum felag X í 2001 fær fyri veiðiloyvið, tá teir selja tað aftur. Kommunala skattakærunevndin sigur seg ikki hava heimild at viðgera virðisá​set​ingina av gávuni. Hugsað verður óivað um § 15, stk. 3 í lóg um Toll- og Skattafyrisiting, sum viðger, nær ein kærunevnd kann broyta eina meting. Men sum áður sagt er her ikki talan um eina beinleiðis skattseting eftir ætli. Kærunevndin má tí metast at hava heimild at viðgera virðisásetingina av gávuni.

Upphæddin, sum Toll- og Skattstovan nýtir, er tann upphædd, sum veiðiloyvið varð selt fyri í 2001. Hetta tykist eftir umstøðunum at vera eitt rímuligt útgangsstøði fyri virðinum á gávuni, og tá eingin sannførandi grundgeving ella prógv eru framløgd frá kæraranum, sum vísa, at virðið er ov høgt sett, tekur Skatta- og avgjaldskærunevndin undir við, at gávan verður sett til 1.700.000 kr.

Skatta- og avgjaldskærunevndin avgjørdi tí at staðfesta avgerðina hjá Kommunalu skattakæru​nevndini at hækka skattskyldugu inntøkuna hjá kæraranum, felag X, fyri 1999 við 1.700.000, - kr.
